
Areal da rument daventa ina tribuna
Gieu al liber «Ils Argonauts»

DA GION NUTEGN STGIER / ANR

■ A la fin da settember daventan 70
persunas cun impediments acturs. En
connex cun il giubileum da 40 onns da
l’Argo vegn preschentà in gieu sut
tschiel avert. Duas persunas cun gron-
da experientscha sin tribuna èn sa
messas a disposiziun per quest pro-
ject. En ses onn da giubileum vul l’insti-
tuziun Argo vegnir pli manaivel a la po-
pulaziun. Quai fa ella cun diversas occur-
renzas en plis lieus da noss chantun. Tant
sco pussaivel vul l’instituziun integrar er
las radund 330 persunas cun impedi-
ments spirtals e corporals en las occur-
renzas. A Cuira è vegnì preschentà il pli
nov project da l’Argo che stat a la fin da
settember sin il program. Preschentà
vegn il gieu sut tschiel avert «Ils Argo-
nauts».

Ina sfida per tuts
René Schnoz, il reschissur enconu-

schent, ha scrit il text per il gieu en il li-
ber, quai tenor la legenda greca dals Ar-
gonauts. L’actur sursilvan segna er per
la reschia dal teater da radund 60 minu-
tas. I saja bain ina sfida da collavurar
cun bunamain 70 persunas cun impe-
diments pli pitschens e pli gronds, ha
ditg René Schnoz. El saja conscient che
per quella inscenaziun valan auters cri-
teris. Gia durant l’uschenumnà «cast-
ing» dals acturs saja sa mussà che las per-
sunas cun impediments sajan ordvart
directas. Mintgina da quellas haja insa-
tge persunal, saja originala e haja insa-
tge particular, gea schizunt insatge betg
enconuschent, ha ditg René Schnoz. En
tutta cas sa legra il reschissur da far cum-
plet in’autra experientscha e quai en plis
reguards.

Rolf Schmid gioga la rolla principala
Particular è er il lieu nua ch’il gieu en il
liber vegn preschentà. L’areal da l’inter-
presa da recicladi Vögele a Cuira vegn

transfurmà en ina tribuna cun 582 plazs.
Quel lieu avain nus tschernì sapientiv
per mussar che er rument ha ina tscher-
ta valur e sa lascha trair a niz, ha ditg Rue-
di Haltiner, l’administratur da l’Argo.
Cun quai veglia ins mussar a la societad
che er persunas cun impediments dovran
agid per betg ir a finir sin in «mantun da
rument», ha ditg Ruedi Haltiner en con-
nex cun la preschentaziun dal project «Ils
Argonauts». Il cabarettist Rolf Schmid
gioga la rolla principala u ditg auter ra-
quinta la legenda greca. Claudio Banzer
segna per la construcziun da la tribuna,
Goran Kovacevic per la musica, Esther La-
rocchia per ils costums ed Ines Denoth è
l’assistenta da reschia. Ils dis da pre-
schentaziun èn ils suandants: 24, 25, 26
da settember 2010 a las 20.00. Entrada
40 francs per la categoria I e 35 francs per
la categoria II. La prevendita cumenza
gievgia proxima. Ticketservice 0848 84
80 84 ubain www.ticketservicesuedost-
schweiz.ch.

Sa legran da collavurar cun las persunas cun impediments: Roger Vögele da l’interpresa da recicladi, Rolf Schmid, cabarettist e Re-
né Schnoz, reschissur ed actur (da san.). FOTO G. N. STGIER

Il general
■ (cp) A chaschun dal 50avel di da
mort da Guisan preschenta la SRG SSR
idée suisse il film documentar «Il ge-
neral». Felice Zenoni illustrescha cun
blers documents originals la carriera
da l’anteriur schefcumandant da l’ar-
mada svizra ed istorichers da renum
analiseschan la rolla da Guisan durant
la Segunda guerra mundiala. Ils 7 d’a-
vrigl 1960 tegna la Svizra il flad: il gene-
ral Guisan è mort. 300 000 persunas as-
sistan curt suenter al pli grond funeral en
l’istorgia da noss pajais. La Televisiun
Svizra SF emetta l’eveniment da Losan-
na en directa. Il film preschenta material
d’archiv unic ch’è fin uss anc mai vegnì
publitgà. Per l’emprima giada è Guisan
da vesair en colur sin registraziuns filmi-
cas. Las retschertgas intensivas en archivs
en Svizra, en Germania, en Frantscha, en
Gronda Britannia, en l’Italia ed en ils
Stadis Unids da l’America reveleschan
muments nunspetgads: p. ex. ina se-
quenza fin oz betg enconuschenta che
mussa l’inscunter da Guisan cun il dicta-
tur talian Benito Mussolini.

Questa truvaglia ch’ins ha chattà en
l’Italia considereschan istorichers gia sco
pitschna sensaziun. In novum per il film
svizzer è la musica. Il renumà «Tonhalle-
Orchester Zürich» suna la musica da
film dals dus giuvens cumponists con-
temporans svizzers André Bellmont e
Rodolphe Schacher.

Il film suonda il curs da la vita da
Henri Guisan dal simpel mattatsch da la
champagna vadaisa al schefcumandant
da l’armada svizra. Il 1939 è el vegnì ele-
gì sco general ed ha manà la Svizra tras la
Segunda guerra mundiala. Las davosas
perditgas dal temp raquintan da lur rela-
ziun cun il general ed era ses biadis ve-
gnan a pled.

Co era el propi, il pli aut commem-
ber da l’armada che la generaziun dal ser-
vetsch activ aveva talmain gugent? Ha sia
strategia da reduit vairamain protegì la
Svizra d’ina attatga da l’armada tudestga?
Tge è in mitus e tge è la realitad en con-

nex cun Guisan? Questas dumondas
vegnan discutadas a maun da documents
originals, perditgas dal temp e stima-
ziuns dad istorichers.

«Il general» è in project da film naziu-
nal. La SRG SSR idée suisse mussa il film
producì da l’interpresa Mesch & Ugge
SA en versiuns linguisticas independen-
tas sin las chadainas d’emissiun da SF
(Schweizer Fernsehen), TSR (Télévision
Suisse Romande), RSI (Radiotelevisione
svizzera) eTvR (Televisiun Rumantscha)
a chaschun dal 50avel di da la mort da
Guisan la primavaira 2010.

«Henri Guisan» tar
Radio e Televisiun Rumantscha

Televisiun Rumantscha: Il film documen-
tar «il general» vegn mussà en duas parts:
Cuntrasts sin SF1: Dumengia, ils 4 d’a-
vrigl, 17.20: Il general 1. part: Dumen-
gia, ils 11 d’avrigl, 17.20: Il general 2.
part
Telesguard sin SF1: Gievgia, il 1. d’a-
vrigl, 17.40: «Il general viva!»
Radio Rumantsch: La Marella: Dumen-
gia, ils 4 d’avrigl, 12.30: «Il general en il
Grischun»; Repetiziun: mardi, ils 6 d’a-
vrigl, 20.00
Ura tematica: Mardi, ils 6 d’avrigl,
11.00–12.00: Henri Guisan, mitus e
realitad – l’impurtanza e la rolla dal ge-
neral durant la 2. Guerra mundiala; Dis-
curs cun l’istoricher Adolf Collenberg.General Guisan MAD

